
زوالِ شب ہے، ستاروں کو گرد ہونا ہے
پسِ نگاہ ابھی ایک غم کو رونا ہے
اب اس کے بعد یہی کارِ عمر ہے کہ ہمیں 
پلک پلک میں تری یاد کو پرونا ہے
یہی کہ سلسلۂ  نارسائی ختم نہ ہو
سو جس کو پا نہ سکے ہم، اُسی کو کھونا ہے
جو لفظ کھل نہ سکیں آئینے پہ، مٹّی ہیں 
جو بات دل پہ اثر کر سکے وہ سونا ہے
تُو اس کو توڑنا چاہے تو توڑ سکتا ہے
کہ زندگی ترے ہاتھوں میں اک کھلونا ہے
بس ایک چشم سیہ بخت ہے اور اک تیرا خواب
یہ خواب، خواب نہیں اوڑھنا بچھونا ہے
سفر ہے دشت کا اور سر پہ رخت تنہائی
یہ بار بھی اِسی عمر رواں کو ڈھونا ہے
٭٭٭
ہمیں تھے آبلہ پا، ہم ہی بزم آرا تھے
ترے فراق کی سب منزلوں میں تنہا تھے
گزر کے آئی ہیں جن مرحلوں سے یہ آنکھیں 
وہ سب مقام ترے ہجر کا تماشا تھے
گلہ کریں بھی تو کس سے کہ تُو بھی جانتا ہے
اُتر گئے جو رگِ جاں میں، کیسے دریا تھے
بچھڑتے وقت یہ کیا ہو گیا تھا آنکھوں کو
کہ ہم تو تجھ سے فقط نام کے شناسا تھے
صدا بھی دے نہ سکے ڈوبتے ستاروں کو
ہزار رنج طبیعت میں کار فرما تھے
پھر اک مسافت گریہ کا سامنا تھا ہمیں 
جلے چراغ تو پھر انجمن میں تنہا تھے
٭٭٭
کچھ خواب جو نیند کی جان دکھائی دیے
ٹوٹے تو تری پہچان دکھائی دیے
جل تھل تھی لہو سے گلاب نظر سرِ شام
جب دھول چھٹی تو مکان دکھائی دیے
اے حرفِ دعا! مرے سچّے حرفِ دعا
کیوں اجر کے دن سنسان دکھائی دیے
موسم بدلا تو ہَواؤں کے ہاتھ میں بھی
جو پھول تھے تیر کمان دکھائی دیے
جو میرے لیے سب کچھ تھے وہی اک دن
بے آب و گیہ میدان دکھائی دیے
یہ اس کی نظر کا کمال تھا یا کوئی وہم
سپنے تتلی کی اُڑان دکھائی دیے
تھک ہار کے جب دریا اُترے تو وہاں 
اک شہرِ وفا کے نشان دکھائی دیے
جب نہرِ فرات کو ہوش آیا تو اُسے
نیزوں پہ چڑھے قرآن دکھائی دیے
خاور اب کس سے کہوں کہ مجھے اک روز
اُس آنکھ میں دونوں جہان دکھائی دیے
٭٭٭
گھر سے نکلے، تری راہ گزر کے ہوئے
ہم لوگ تو بس اِسی ایک سفر کے ہوئے
پھر اپنی خاک بھی شہرِ ہَوا کی ہوئی
جب رنج مرے کسی دوسرے گھر کے ہوئے
یہ باغِ، بغیچے، رنگ محل اُس کے
صحرا و سراب اِس دیدۂ تر کے ہوئے
اک چھاؤں نے میری نیند سے خواب چنے
وہ خواب بھی پھر اُسی چھاؤں، شجر کے ہوئے
پہلے پتواریں ٹوٹ گریں سرِ آب
پھر لشکرِ جاں کے علم بھی بھنور کے ہوئے
پاتال کے اندر بھی ہیں سو پاتال
یہ راز تو وا پانی میں اُتر کے ہوئے
تم اپنی ذات میں شرمندہ ہو تو کیا
رسوا ہم بھی تو محبت کر کے ہوئے
اب اُن کا سمٹنا سہل نہیں خاور!

وہ رنگ کہ جو تصویر بکھر کے ہوئے
٭٭٭
کس موج میں ہے راہ سے بھٹکا ہوا دریا
صحرا کی طرح دل میں اُترتا ہوا دریا
اے حُسنِ دلِ آرا کبھی تُو نے بھی ہے دیکھا
پلکوں تلک آ آ کے پلٹتا ہوا دریا
ہم جس کی بپھرتی ہوئی موجوں میں رواں تھے
دیکھا ہے پھر اِک بار وہ دیکھا ہوا دریا
سینے میں اُتر جانے کو بے تاب ہے کتنا
جنگل کی خموشی کو نگلتا ہوا دریا
اِک دن تیری آنکھوں کے کناروں سے بہے گا
بادل کی طرح دل سے لپٹتا ہوا دریا
اِک وحشتِ بے نام نہیں چھوڑتی دل کو
اک ہجر ہے اور ریت کا اُڑتا ہوا دریا
کیا جانئے، کس رنگ میں، کس گھاٹ لگے گا
یہ سنگ و شجر روند کے جاتا ہوا دریا
پھر حرفِ رگِ دل کی تہوں میں سے نکل کر
آیا ہے سرِچشم اُمڈتا ہوا دریا
٭٭٭
کوئی کیا دیکھ پائے گا یہ پامالی مرے دل کی
سخن سازی مرے دل کی، بھری خالی مرے دل کی
یہ زخمِ نارسائی گرچہ گہرا بھی ہے، کاری بھی
بچائے گی مگر مجھ کو، کہن سالی مرے دل کی
ابھی تو صورتِ مجنوں سرِ صحرا بھٹکتا ہے
تم آؤ گے تو لوٹ آئے گی خوش حالی مرے دل کی
دلِ پر خوں ابھی تک ورطۂ  حیرت میں گم سُم ہے
کچھ اس انداز سے کاٹی گئی جالی مرے دل کی
یہ رمزوں اور کنایوں میں کبھی ظاہر نہ ہوتا تھا
مگر تم نے یہ کیسے رمز ہتھیا لی مرے دل کی
یہ عشق و آگہی کم بخت بھی اک مستقل شے ہے
بہت بوجھل سی رہتی ہے سبک سالی میرے دل کی
ابھی تو سانس چلتی ہے، یہ آنکھیں نَم بھی رہتی ہیں 
اب آگے کیا دکھائے گی زبوں حالی مرے دل کی
یہ ضربِ درہم و دینار کی ہے کار فرمائی
کئی نسلوں کے دل تک جائے گی لالی، میرے دل کی
٭٭٭
پوچھتے ہو کہ یہ کیا رکھا ہے آئینے میں 
ایک جادو سا جگا رکھا ہے آئینے میں 
یہ جو میلہ سا لگا رکھا ہے آئینے میں 
کون مہمان بلا رکھا ہے آئینے میں 
ایک صحرا تو مرے سینے میں بَل کھاتا ہے
دوسرا لا کے بچھا رکھا ہے آئینے میں 
وقت نے نوچ اُڑایا ہے ہر اک منظرِ خوش
اک ترا عکس بچا رکھا ہے آئینے میں 
چشم و لب، عارض و ابرو و خمِ زلفِ رسا
کس نے یہ حشر اُٹھا رکھا ہے آئینے میں 
ایک فتنہ جو ستاتا تھا بہت پہلو میں 
تھپکیاں دے کے سُلا رکھا ہے آئینے میں 
اک دِیا رات کی چوکھٹ سے لگا بیٹھا ہے
اک دِیا ہم نے جلا رکھا ہے آئینے میں 
نیند تعبیر کے جھونکوں میں اُڑی جاتی ہے
خواب کو ہم نے جگا رکھا ہے آئینے میں 
آ کے دیکھو تو سہی جانِ جہاں ! جہانِ جہاں !

ہم نے اک پھول کھلا رکھا ہے آئینے میں 
٭٭٭
اک خواب ہے، اِس خواب کو کھونا بھی نہیں ہے
تعبیر کے دھاگے میں پرونا بھی نہیں ہے
لپٹا ہوا ہے دل سے کسی راز کی صورت
اک شخص کہ جس کو مِرا ہونا بھی نہیں ہے
رکھنا ہے سرِ چشم اِسے ساکت و جامد
پانی میں ابھی چاند بھگونا بھی نہیں ہے
ہر چند ترے نقشِ کفِ پا میں ہے لیکن
یہ دل کسی بچے کا کھلونا بھی نہیں ہے
وابستہ ہے مجھ سے کہ تُو ہے بھی کہ نہیں ہے
جب میں نہیں تجھ میں، ترا ہونا بھی نہیں ہے
یہ عشق و محبت کی روایت بھی عجب ہے
پایا نہیں جس کو، اُسے کھونا بھی نہیں ہے
جس شخص کی خاطر ترا یہ حال ہے خاورؔ
اُس نے ترے مر جانے پہ رونا بھی نہیں ہے
٭٭٭
طلسمِ اسمِ محبت ہے در پئے درِ دل
کوئی بتائے اب اِس کا کرے تو کیا کرے دل
فسونِ جنبشِ مژگاں نہ پوچھئے، سرِراہ
پکارتے ہی رہے ہم ارے! ارے! ارے دل!

پھر اُس کے بعد ہمیں یہ بھی تو نہیں رہا یاد
نظر گِری ہے کہاں، کھو گیا کہاں زرِ دل
قدم قدم پہ ترا غم ہے خیمہ زن مری جاں 
ہُمک بھرے بھی تو آخر بتا! کہاں بھرے دل
یہ کُنجِ لب، یہ خمارِ وصال اپنی جگہ
مگر جو ہجرِ مسلسل بپا ہے برسرِ دل!

یہ تُو جو مہر بہ لب ہے تو کس لیے خاورؔ
یہ دیکھ کیا ہے تہہِ دل، ہے اور کیا سرِ دل
٭٭٭
چمن سمیٹ کے رنگِ قبا میں رکھتا ہوں 
مہک تمھاری دلِ گل ادا میں رکھتا ہوں 
کسی کے ہاتھ لگے اور نہ کوئی چھو پائے
وہ ایک سم جسے رقصِ انا میں رکھتا ہوں 
میں اک قدم تری دہلیز سے اُٹھاتا ہوں 
تو دوسرا قدم اوجِ خلا میں رکھتا ہوں 
تمھارے جھوٹ، تمھارے ہی منہ پہ دے ماروں 
یہ حوصلہ دلِ بے دست و پا میں رکھتا ہوں 
بجھا سکے تو بجھا دے کہ میری عادت ہے
دیا جلا کے ہمیشہ ہَوا میں رکھتا ہوں 
ہتھیلیوں پہ اُگاتا ہوں پھول صحرا کے
سراب چھان کے صحن وفا میں رکھتا ہوں 
وہ اور ہیں جنھیں قدموں کی دھول جانتا ہوں 
تمھیں تو خیر میں حیرت سرا میں رکھتا ہوں 
عدو بھی تم ہو، عداوت بھی تم، عدالت بھی
اِسی لیے تمھیں خوفِ خدا میں رکھتا ہوں 
گماں میں رکھتی ہے تم کو اگر ستم صِفتی
یقین میں بھی تو روزِ جزا میں رکھتا ہوں 
٭٭٭
ایک منجمد وداعی لمحہ
میں نے جُوں ہی کمرے کا دروازہ کھولا
دیکھتا کیا ہوں !

کمرے کی جو چیز جہاں تھی
ویسی کی ویسی دھری ہوئی ہے
ڈریسنگ ٹیبل کے کونے پر
سیفٹی پن کے ڈبے کا ڈھکنا بس یوں ہی گرا پڑا ہے
ہیئر برش کے دانتوں میں 
کچھ بال ہیں تیرے پھنسے ہوئے 

سینٹ کی شیشی کھُلی ہوئی ہے
تیرے پرس کے اندر سے اِک شخص کی فوٹو اُس کے
 اُوپر گری ہوئی ہے
میری چپلیں 
بالکنی کے دروازے کی اوٹ میں اُلٹی پڑی ہوئی ہیں 
میری گھڑی
اور تیرا کنگن
تکئے کے نیچے سے ہو کر فرش پہ اوندھے پڑے ہوئے ہیں 
ٹی وی سیٹ بھی جب سے یوں ہی کھلا ہوا ہے
کین کے سنگل سیڑ کے اک بازو پر
میری بیلٹ کے ہُک میں تیرے 

سبز دوپٹے کا اک کونا اَڑا ہوا ہے
بستر کی چادر اور تکیے
اک دوجے سے گتھم گتھا ہو کر گہری نیند کے تھل میں 
 دھنسے ہوئے ہیں 
تُو نے جانے سے پہلے
جو منظر جامد کیا تھا، اُس میں 
کمرے کا دروازہ کھول کے میں بھی شامل ہوا کھڑا ہوں 
کاش!

اچانک دھم سے آ کر
تُو اِس جمے ہوئے منظر کو
اپنی آہٹ کی حدّت کی آنس تودے
مجھ سے باہر، مجھ میں شامل
اس منظر کا کوئی حصہ سانس تولے!…

٭٭٭
نظم لکھتی ہے تجھے
میں نہیں 
یہ نظم لکھتی ہے تجھے
اپنی سطروں میں ترے ہاتھوں کی شمعوں کی نزاکت
صبحِ حرفِ خواب کے رنگوں سے لکھتی ہے
تری ان سبز آنکھوں کے انوکھے زاویوں کو

، جھوٹ سچ کو، جھوٹ سچ اور مصلحت کو 
اور حسنِ مصلحت کے

راز لکھتی ہے
جانِ جاں یہ میرے لہجے میں 
ترے سُرتال لکھتی ہے
مرے دن کی اُداسی، راستہ تکنے کی عجلت
اور مری آنکھیں جو تیری چمپئی خوشبو کی گرہوں میں بندھی رہتی ہیں 

ان کا حال لکھتی ہے
نظم میری ہے مگر دھڑکن کے وقفوں میں 
ترے قدموں کی آہٹ اور ترے سب خال و خد
نقطوں، کشوں اور دائروں کے باب میں 
لکھتی ہے کاغذ کی سفیدی پر
 ترے ماتھے کی روشن صبحیں 


    شامیں درج کرتی ہے
کبھی ترے گھنے بالوں سے مضموں باندھتی ہے
اور کبھی تری سلگتی سانس سے مصرع بناتی ہے
کبھی تیرے لہو کی آنچ سے عنواں چراتی ہے
ترے چشم و لب و رُخ کے کنارے
تجھ سے ملنے کے کئی رَستے سجھاتی ہے
کچھ اس انداز سے تجھ کو
مری خاطر
مری یہ نظم لکھتی ہے
٭٭٭
گریہ 

(فیض صاحب کے لیے)
فیض صاحب!

یہ کیا کہ اپنے لیے
دمِ رخصت سرِدیارِلحد
اک عدد ان سِلی قبا کے سوا
آپ نے کچھ نہ انتخاب کیا
ہم بھی تھے
اور ہماری آنکھیں بھی
آنسوؤں میں گندھی ہوئی آنکھیں 
ہم بھی تھے
اور ہماری سانسیں بھی
ہچکیوں سے بندھی ہوئی سانسیں 
ہم بھی تھے
اور یہ لبِ اظہار
لبِ اظہار پر کھلی سرسوں 
ماتمی دل بھی اور اس دل کے
آئینہ خانۂ  ملال میں تھے
کتنے موسم صفِ چراغ میں تھے
مگر اک شمعِ تعزیت کے سوا
آپ نے کچھ نہ انتخاب کیا
اب جو یہ باقیات گریہ ہیں 
کس کی آنکھیں بہم کریں گی اِنھیں !

کس کی پلکیں رقم کریں گی اِنھیں !

٭٭٭
اماوس
رقص کرنا تھا سمندر نے
مگر یہ چاند !

اس کو کیا ہوا!…

اس چودھویں کے چاند کو کس کی نظر کے
کالے بادل گھیر کر اپنی گپھا میں لے گئے
اے رات!

آنکھیں کھول
اک لمحے کو دیکھ
اپنے ساحل سے پرے
بوڑھا سمندر
رقص کے اِک زاویے میں منجمد ہے
منتظر ہے
چاند کو اپنی گپھا میں سے نکال
تاروں سے کہہ
بادلوں کی اوٹ سے نکلیں 
ذرا سی دیر کو
اپنی جھلمل کی …تکت، ترکٹ، تہ، دھا، تک، سے
کتھک کی لے دکھائیں 
آنکھ بھر اس آسماں پر
کہکشاں ترتیب دے کر تال دیں 
بوڑھا سمندر
رقص کرنے کو بہت بے تاب ہے
٭٭٭
ایک رقاصہ سے
کون سے گیت کی لَے
کون سے راگ کے سُر
کون سی تال کے وقفے میں ترا ذہنِ رسا
سانس لیتا ہے
مجھے یاد کیا کرتا ہے
مگر ایسے میں، کِسے!کون!کہاں یاد کیا کرتا ہے
سانس پر سانس چڑھی ہوتی ہے
رقص کے تیز، سُبک، گرم بہاؤ میں تجھے
دیکھنے والوں کی
وحشت میں سلگتی آنکھیں 
سَر سے نوکِ کفِ پاتک
تیرے سُر تال میں بھیگے ہوئے
کم خواب صفت جسم پہ جب رینگتی ہیں 
ایسے میں دُور کہیں 
تیر ی  دَہکار کی صر صر سے بہت دُور کہیں 
کُنجِ تنہائی کی بُکّل میں ٹھٹھرتے ہوئے
 بے رخت مسافر کو
   بھلا کون! کہاں یاد کیا کرتا ہے!!

٭٭٭
التجا
رُدھالی!سن
مجھے رونا نہیں آتا
میں اپنے سب سے پیارے خواب کے 

مرنے پہ رونا چاہتا ہوں 
اور مجھے رونا نہیں آتا
ردھالی!

تجھ کو رونے کی کمی کب ہے
تری زنبیل میں کیا کیا نہیں ہے
آنسوؤں کی کہکشاں ہے، درد میں ڈوبی ہوئی
سسکار کا جادو، صفاتِ گریہ سے لب ریز لفظوں 
کے سبک آہُو اور اُس پر ایک وحشت سے
بھری بے ربط سر گم کی فُسوں کاری
ردھالی!

تیرے سینے کی اتھاہ زنبیل میں ہر غم کا نم ہے
تُو تو سخیوں کی سخی ہے
اے سخی!

صرف ایک آنسو
ایک سسکی
اور اک وحشت بھری آواز کی بے ربط سرگم کی فسوں کاری
مرے اس خواب کی میّت کے پہلو میں سخن کر دو
مجھے رونا نہیں آتا
٭٭٭
بہت سُوکھے ہوئے دن ہیں 
بہت سُوکھے ہوئے دن ہیں 
مرے کانٹوں بھرے حلقوم جیسے دن
بگولے جن کے پیروں کے سلاسل اور خزاں کی 

کرم خوردہ
زرد، میلی دھوپ کا کمبل ہے جن کے مضمحل شانوں پہ
گردن کی نکلتی ہڈیوں میں جیسے کوئی طوق سے
پہنے ہوئے قیدی، بہت رُوکھے، 

بہت سُوکھے ہوئے دن ہیں 
بہت روٹھے ہوئے دن ہیں 
برہنہ پا
یہ ننگے سر کھڑے، میری طرح یہ چاک داماں، 
 خاک زادے
یہ ہتھیلی کی طرح ادھڑے ہوئے، پیروں کے
تلووں کی طرح چٹخے ہوئے، سینے کی محرابوں کی
 صورت خم بہ خم دھونکے ہوئے دن ہیں 
یہ دن جن کی رگوں میں سبز خوشبو کی جگہ
صحراؤں کی سی پیاس چلتی ہے
لبوں کی پپٹریوں میں ریت اُڑتی ہے
اور آنکھوں کے کھنڈر جھانکو تو جیسے ان میں خوابوں 
اور سرابوں کے کبوتر، پر کٹے اندھے کبوتر ہیں جو 

اپنی پھڑپھڑاہٹ میں مقید ہیں 
یہ دن
میری طرح جن کے سبک سینوں میں 
سورج اس طرح گاڑے گئے ہیں گویا اب ان کے
مقدر میں نہ کوئی شام آئے گی 

نہ دیوار شبِ وعدہ کہ جس 

کے سائے میں بیٹھے ہوئے لمحوں نے
 اپنی اوک میں کچھ چاند
بھر رکھّے ہیں جانِ جاں ! مگر کس کے لیے…سوچو!

ذرا سوچو!

ذرا سوچو…
کہ اِن کی چاندنی اب میرے جیسے
 چاک داماں، خاک زادوں کے 

بھلا کس کام آئے گی!!!

٭٭٭
میں، تم اور میرے بجھے ہوئے دن
وقت کی شاخ سے 

زرد پتّوں کے مانند ٹوٹے ہوئے
جتنے دن
تیرے بن
میری آنکھوں  کے برزخ میں آ کر گرے جانِ جاں !

پوچھتے ہیں بتا!

کون سے پھول تھے، جن کی کلیوں کو مَس کر کے
اپنی دوپہروں کا جادو جگاتے ہوئے
اپنی شاموں کی پیشانیوں پر ستارے بناتے ہوئے
کس افق زار میں ڈوبنا تھا ہمیں 
وہ افق، آسماں اور وہ کارِ جہاں 
ہے کہاں !

ہم تو یوں تیری پلکوں پہ آ کر گرے تھے کہ بس
پھر وہیں جم گئے
اب مہہ و سال کی جمع تفریق میں کس طرح آئیں گے
ہم نہ صرفے گئے اور نہ برتے گئے
اور حساب و کتابِ عمل میں کہیں کچھ نہیں 
تیری آنکھوں کے برزخ میں 
بے نام و بے مایہ کب سے پڑے، اپنے ہونے
نہ ہونے کی تصویر ہیں 
پا بہ زنجیر ہیں 
٭٭٭
خزاں کو کیا ہوا ہے
خزاں کو کیا ہوا ہے
یہ مرے دل کی رگوں میں سے نکل کر
شہر کی گلیوں، محلّوں، شاہراہوں اور سڑکوں پر
بھلا کیوں دندناتی پھر رہی ہے!

میں نے تو اس کو بہت مشکل سے
اپنی دھڑکنوں کی چپ میں کس کر باندھ رکھا تھا
اور اب یوں ہے کہ میری آرزوئیں 
اور سارے خواب، پتّوں کی طرح 

سوکھی ہَوا کے ہاتھ میں 
لا وارثی کی گرد میں لپٹے، بگولہ وار اُڑتے پھر رہے ہیں 
کوئی کھڑکی، کوئی دروازہ، دریچہ، کھل نہیں سکتا
مقفّل ہے
یہ شہر اندر سے باہر سے مقفّل ہے
خزاں کو کیا ہوا ہے…!

٭٭٭
رفوگر!

رفوگر!

دھیان سے
یہ زخم خنجر کے نہیں 
ادھڑے ہوئے وعدوں کی رسوائی کے ہیں 
اِنھیں  چھُونا نہیں 
اِن کی تہوں میں جھانک کر
دردِ مسلسل کے دھڑکنے کو پرکھنے کی ضرورت بھی نہیں ہے
دل ہے آخر
اور پھر زخموں سے چھلنی ہے
کہیں سے لاؤ اُس کے لمس کا اطلس
کہیں سے لاؤ اُس کا عکسِ مہ تابی
رفوگر!

اُس کے کُنجِ لب سے کوئی مسکراہٹ کا ذرا سا شائبہ، 
 اک واہمہ
اُس کی گلابی انگلیوں کا رَس…مگر… بس
اب نہیں … اب کچھ نہیں … بے فائدہ ہے
کچے پکّے عشق کے مدِّ مقابل
تیسرے درجے کا کینسر!

رفوگر!

زخم رہنے دو، یہ جیسے ہیں اِنھیں ویسا ہی رہنے دو…
 مگر…بہنے نہ دو
ایسا کرو
لوہے کی تاروں سے اِنھیں آہستگی کے ساتھ سِی دو
اور ملاقاتی کوئی آئے
تو باہر لکھ کے لٹکا دو
کہ چھوٹی عمر میں 
اتنے بڑے اور بوڑھے زخموں والے پیشنٹ دیکھنا
 اچھا نہیں ہوتا
٭٭٭
مون سونی رقص کے کچھ منظر
ہوا پائل بہ پا اتری ہے شاخوں میں 
درختوں کی گھنی شاخوں میں 
جن کے چھوٹے چھوٹے بازوؤں کو چلچلاتی
دھوپ کے ٹکڑوں نے گہری خامشی اور
حبس کی گرہوں میں کَس کر باندھ رکھا تھا
ہرے پتے جو سر نیوڑھائے اپنے ڈنٹھلوں پر
ایک دُوجے کی سلگتی گود میں سردے کے
بیٹھے تھے، ہَوا کے پاؤں میں جھن جھن
جھنکتی پائلوں کی سرگمیں سُن کر اچانک
  کھل کھلا اُٹھے 

شکستہ ٹہنیوں نے ایک انگڑائی سی لی
پتوں نے پھر تالی بجا کر داد دی
یک دم ہَوا کی ایڑیاں اُٹھیں تو کیا
دیکھا کہ شاخوں، ڈنٹھلوں اور دھوپ
کھائے سبز پتوں نے کتھک کی چال چلتے
مون سونی رقص کا آغاز کر ڈالا
(کچھ دیر بعد)
ہَوا کے بھاؤ تاؤ دیکھ کر بادل ٹھٹھکتے ہیں 
اور اُس کے انگبیں آنچل کی لہروں پر ذرا
جھکتے ہیں، اس کو داد دیتے ہیں، ہَوا ایڑی
     کے بل پر گھوم جاتی ہے
درختوں کے سبھی ہمسائے اس کے رقص میں 
 ہم تال بنتے ہیں اور ان جیسے کئی بچے سب اپنے اپنے گھر کے آنگنوں میں رقص 
کرتے ہیں 
ہَوا جب سم دکھاتی ہے تو پتے کھل کھلاتے
اور بوندوں کی سبک پائل کی جھن جھن پر
ادا سے لوٹ جاتے ہیں، درختوں میں ہوا 

کے رقص پرسب رقص کرتے ہیں 
(اور کچھ دیر بعد)

یہ رقصِ مون سونی تیز ہوتا ہے
ذرا دیکھیں کہ بادل کس تلاطم سے گمگ کے ساتھ
مشکیزہ بکف نیچے اُترتا اور تہائی پر تہائی
مارتا ہے اور ہَوا سم سے نکل کر ماتروں 
کی گنتیوں اور ایڑیوں کی سپتکوں میں ایک
ایسی چال سے لے دیکھتی ہے جس میں کھو
کر گرد، مٹی، پانی پانی ہوتے جاتے ہیں 
(مزید کچھ دیر بعد)

درختوں اور ہَوا کے مون سونی رقص میں 
بارش کی ممتا، کھیت، کھلیانوں، پہاڑوں، وادیوں آبادیوں کے اونچے نیچے سارے دیوار و در و بام، 

آنگنوں اور آنگنوں میں کھلنے والے پھول، کلیاں اور سب سے بڑھ کے جانِ جاں ! 
تمھارے ہجرسے   لیپے ہوئے اِس دل کا چہرہ دھو رہی ہے 

                
   کیا ہَوا بھی رو رہی ہے!

٭٭٭
خزاں کو کیا ہوا ہے
خزاں کو کیا ہوا ہے
یہ مرے دل کی رگوں میں سے نکل کر
شہر کی گلیوں، محلّوں، شاہراہوں اور سڑکوں پر
بھلا کیوں دندناتی پھر رہی ہے!

میں نے تو اس کو بہت مشکل سے
اپنی دھڑکنوں کی چپ میں کس کر باندھ رکھا تھا
اور اب یوں ہے کہ میری آرزوئیں 
اور سارے خواب، 
پتّوں کی طرح سوکھی ہَوا کے ہاتھ میں 
لا وارثی کی گرد میں لپٹے، بگولہ وار اُڑتے پھر رہے ہیں 
کوئی کھڑکی، کوئی دروازہ، دریچہ، کھل نہیں سکتا
مقفّل ہے
یہ شہر اندر سے باہر سے مقفّل ہے
خزاں کو کیا ہوا ہے…!

٭٭٭
انتظار
(اپنے ہم زاد کے لیے)

جانے کب اُس کھڑکی میں اک صبح سبز کی آنکھ کھلے
اور کنجِ خواب سے باہر آ کر وصل کا پھول کھلے
اُس آنچل میں خوشبو ٹانکے
اُن آنکھوں کے پیچھے چھپ کر رنگ لباس اُتاریں 
اُن ہونٹوں کے خواب کنارے چھو کر بات بنا لیں 
جانے کب، کس وقت، صبا کی زنجیریں کھل جائیں 
اک خوشبو کی بارش ہو تو آئینے دھُل جائیں 
٭٭٭
اندیشہ
تم کہتے ہو
نظم لکھو
اور اپنی اس اک بات کو خاورؔ
مصرعوں میں زنجیر کرو
میں کہتا ہوں 
درد میں لپٹی
سوگ میں ڈوبی
روگ کی روگی اس اک بات کے کتنے معنی نکلیں گے
کیا تم نے یہ سوچا ہے؟

٭٭٭
ماخذ: عکاس، کتاب دس، مدیر: ارشد خالد

تدوین اور ای بک کی تشکیل: اعجاز عبید
